
Trin cyfnodau poenus acíwt o grymangelloedd yn yr ysbyty

Mae'r llyfryn hwn yn ymwneud â gofal a thriniaeth yn yr ysbyty i bobl sy'n cael cyfnodau poenus acíwt o grymangelloedd (a elwir hefyd yn 'argyfwng poenus' weithiau) yn y GIG yng Nghymru a Lloegr.  Mae’n egluro’r canllawiau (cyngor) gan NICE (y Sefydliad Cenedlaethol dros Iechyd a Rhagoriaeth Glinigol). Fe'i hysgrifennwyd ar gyfer oedolion â chlefyd y crymangelloedd sy'n profi cyfnodau poenus acíwt, ac ar gyfer rhieni neu ofalwyr plant a phobl ifanc sy'n cael cyfnodau poenus acíwt o grymangelloedd. Fodd bynnag, rydym yn deall y bydd llawer o blant a phobl ifanc am wybod drostynt eu hunain beth mae canllawiau NICE yn ei ddweud. Efallai y bydd y wybodaeth hon yn ddefnyddiol hefyd iddynt hwy ac i unrhyw un â diddordeb yn y cyflwr. 

Nod y llyfryn yw eich helpu i ddeall yr opsiynau gofal a thriniaeth a ddylai fod ar gael yn y GIG. Nid yw'n disgrifio cyfnodau poenus acíwt o grymangelloedd na'r profion na'r triniaethau ar eu cyfer yn fanwl.  Dylai aelod o’ch tîm gofal iechyd drafod y rhain gyda chi. Mae enghreifftiau o gwestiynau y gallech eu gofyn yn y llyfryn hwn i’ch helpu gyda hyn. Gallwch gael rhagor o wybodaeth gan y sefydliadau a restrir ar dudalen 13. Caiff y termau meddygol mewn teip trwm eu hegluro ar dudalen 12.

Mae'r cyngor yng nghanllaw NICE yn cwmpasu: 
Oedolion, pobl ifanc a phlant â chlefyd y crymangelloedd a gaiff eu trin yn yr ysbyty am gyfnodau poenus acíwt o grymangelloedd. 

Nid yw'n edrych yn benodol ar y canlynol:

· Pobl sy'n gludwyr crymangelloedd.

Pobl â chlefyd y crymangelloedd sydd â math o gyfnod neu argyfwng nad yw'n gyfnod poenus acíwt.

Eich gofal

Mae gennych yr hawl i fod yn rhan o drafodaethau ac i wneud penderfyniadau hyddysg am eich triniaeth a'ch gofal gyda'ch tîm gofal iechyd. Mae eich dewisiadau'n bwysig a dylai gweithwyr gofal iechyd proffesiynol gefnogi'r rhain lle bynnag y bo'n bosibl. Dylid eich trin ag urddas a pharch.

Er mwyn eich helpu i wneud penderfyniadau, dylai gweithwyr gofal iechyd proffesiynol esbonio cyfnodau poenus acíwt o grymangelloedd a'r triniaethau posibl ar eu cyfer. Dylent sôn am y manteision a'r risgiau posibl sy'n gysylltiedig â'ch amgylchiadau personol. Dylid rhoi gwybodaeth berthnasol sy'n addas i chi ac sy'n adlewyrchu unrhyw anghenion crefyddol, ethnig neu ddiwylliannol sydd gennych. Dylai hefyd ystyried unrhyw anableddau corfforol neu ddysgu, problemau gyda’r golwg neu’r clyw, neu anawsterau iaith sydd gennych. Dylech allu defnyddio gwasanaeth cyfieithydd neu eiriolwr (rhywun sy'n eich helpu i fynegi eich safbwynt) os oes angen. 

Dylid rhoi gwybodaeth a chymorth penodol i'ch teulu a'ch gofalwyr hefyd. Os byddwch yn cytuno, dylent hefyd gael y cyfle i fod yn rhan o’r penderfyniadau am eich gofal. 

Dylech allu trafod neu adolygu eich gofal wrth i'ch triniaeth fynd rhagddi, neu wrth i'ch amgylchiadau newid. Gall hyn gynnwys newid eich meddwl am eich triniaeth neu'ch gofal. Os ydych wedi gwneud 'blaengyfarwyddeb' (a elwid yn 'ewyllys byw' yn y gorffennol, neu 'living will' yn Saesneg), lle rydych eisoes wedi rhoi cyfarwyddiadau am unrhyw driniaethau nad ydych am eu cael, mae dyletswydd gyfreithiol ar eich gweithwyr gofal iechyd proffesiynol i ystyried hyn. 

Dylech roi eich caniatâd hyddysg ar gyfer pob triniaeth a gofal. Yn ystod eich salwch, os na allwch wneud penderfyniadau am eich gofal, mae dyletswydd ar eich gweithwyr gofal iechyd proffesiynol i siarad â'ch teulu neu ofalwyr oni fyddwch wedi gofyn yn benodol iddynt beidio â gwneud hyn. Dylai gweithwyr gofal iechyd proffesiynol ddilyn cyngor yr Adran Iechyd ar ganiatâd (www.dh.gov.uk/en/DH_103643) a'r cod ymarfer ar gyfer y Ddeddf Galluedd Meddyliol. Mae gwybodaeth am y Ddeddf a materion caniatâd ar gael yn www.nhs.uk/CarersDirect/moneyandlegal/legal. Yng Nghymru dylai gweithwyr gofal iechyd proffesiynol ddilyn cyngor ar ganiatâd gan Lywodraeth Cymru (www.cymru.nhs.uk/consent).

Mewn argyfwng, gall gweithwyr gofal iechyd proffesiynol roi triniaeth ar unwaith, heb sicrhau eich caniatâd hyddysg, os yw er budd i chi. 
Os ydych o dan 16 oed, bydd yn rhaid i'ch rhieni neu'ch gofalwyr roi caniatâd ar gyfer eich triniaeth, oni bai ei bod yn amlwg eich bod yn deall y driniaeth yn llawn ac yn gallu rhoi eich caniatâd eich hun. Mewn argyfwng, os na ellir cysylltu â'ch rhieni neu eich gofalwyr, gall gweithwyr gofal iechyd proffesiynol roi triniaeth ar unwaith, pan fydd hynny er budd i chi. 

Cyfnodau poenus acíwt o grymangelloedd 

Cyfnodau poenus acíwt o grymangelloedd (a elwir weithiau'n argyfwng poenus) yw un o effeithiau mwyaf cyffredin a gofidus clefyd y crymangelloedd. 

Mae'r cyfnodau poenus hyn yn aml yn anrhagweladwy, ond gallant gael achosion gwahanol, fel haint, prinder hylif (dadhydradu) neu lefelau isel o ocsigen yn y gwaed. Bydd y cyfnodau'n digwydd pan fydd y celloedd gwaed coch siâp cryman yn rhwystro pibellau gwaed bach fel nad yw'r gwaed yn llifo'n normal. Mae hyn yn niweidio'r feinwe, sy'n achosi'r boen. Gall rhai cyfnodau poenus fod yn waeth nag eraill, ond gall y boen fod yn ddifrifol iawn. 

Bydd cyfnod poenus fel arfer yn para am ychydig ddyddiau, ond gall fod yn fyrrach neu'n hirach. Gall y rhan fwyaf o gyfnodau poenus gael eu trin gartref, ond os yw'r boen yn wael iawn mae'n bosibl y bydd yn rhaid i'r person fynd i'r ysbyty. Mae canllaw NICE yn ymwneud â thrin cyfnodau poenus yn yr ysbyty. 

Beth y gallaf ei ddisgwyl pan gyrhaeddaf yr ysbyty gyntaf?

Dylid trin cyfnod poenus acíwt o grymangelloedd fel argyfwng meddygol. Dylai fod gweithdrefnau ar waith i sicrhau eich bod yn cael y gofal sydd ei angen arnoch. 

Dylai'r gweithwyr gofal iechyd proffesiynol sy'n gofalu amdanoch barchu'r ffaith eich bod yn debygol o arbenigo yn eich cyflwr, felly hefyd eich gofalwr os oes gennych un. Dylent ofyn i chi am eich barn a gwrando arni a siarad â chi am y driniaeth fwriadedig ar gyfer y cyfnod poenus presennol yn ogystal ag unrhyw driniaeth rydych wedi'i chael ar gyfer cyfnodau blaenorol. Dylent hefyd ofyn i chi a oes gennych unrhyw bryderon am sut rydych yn teimlo, a ph'un a oes angen unrhyw gymorth ychwanegol arnoch.

Dylai eich gweithiwr gofal iechyd proffesiynol wneud y canlynol:

Gofyn i chi ddisgrifio pa mor wael yw eich poen gan ddefnyddio adnodd sgorio poen. Os ydych yn blentyn neu'n berson ifanc, dylai'r math o adnodd a ddefnyddir fod yn addas i rywun eich oedran chi. 

· Cynnig rhywbeth i leddfu eich poen o fewn 30 munud i chi gyrraedd yr ysbyty. (Gweler tudalennau 7−9 am ragor o fanylion ar leddfu poen.)

Gwirio eich pwysedd gwaed, lefelau'r ocsigen yn eich gwaed, cyfradd y galon, cyfradd anadlu a'ch tymheredd yn rheolaidd. 

Dylai eich tîm gofal iechyd hefyd gadarnhau a allai problem arall nad yw'n gyfnod poenus acíwt o grymangelloedd fod yn achosi eich poen, yn arbennig os yw'n teimlo'n wahanol i'r boen rydych wedi'i phrofi o'r blaen yn ystod cyfnod poenus.

	Cwestiynau y gallech fod am eu gofyn i'ch tîm gofal iechyd

· Dywedwch fwy wrthyf am gyfnodau poenus acíwt o grymangelloedd

· Am ba mor hir y bydd yn rhaid i mi aros yn yr ysbyty? 

· A allwch roi unrhyw wybodaeth i'm teulu/gofalwyr? 


	Cwestiynau y gallai teulu, ffrindiau neu ofalwyr fod am eu gofyn

· Pa fathau o driniaeth sydd ar gael i blentyn sy'n cael cyfnod poenus acíwt o grymangelloedd?

· Beth y gallaf/gallwn ei wneud i helpu a chynorthwyo'r unigolyn â chlefyd y crymangelloedd?

· A oes unrhyw gymorth ychwanegol y gallaf i fel gofalwr/gallwn ni fel gofalwyr ei gael neu ei hawlio?


Lleddfu'r boen ar gam cynnar

Bydd y math o gyffur lleddfu poen a gynigir i chi yn dibynnu ar ba mor wael yw'r boen, pa boenladdwyr sy'n addas i chi, p'un a ydych wedi cymryd unrhyw boenladdwyr cyn cyrraedd yr ysbyty a'ch cynllun gofal unigol (os oes gennych un).

Dylid cynnig opioid cryf i chi os yw eich poen yn ddwys iawn ('difrifol'). Dylid hefyd gynnig opioid cryf i chi os yw eich poen yn dal i fod yn eithaf gwael ('cymedrol') er eich bod wedi cymryd rhywfaint o gyffuriau lliniaru eisoes. Dylai’r opioid cryf gael ei roi fel un dogn dros gyfnod byr, fel ei fod yn gweithio'n gyflym. Gelwir hyn yn ddogn bolws.

Os yw eich poen yn gymedrol ac nid ydych wedi cymryd unrhyw beth i leddfu'r boen eto, gellir cynnig opioid gwan i chi fel dewis amgen i opioid cryf. 

Dylid cynnig paracetamol rheolaidd i chi hefyd a NSAIDs (cyffuriau gwrthlidiol nad ydynt yn steroidau), yn ogystal ag opioid, er mwyn helpu i leddfu'r boen. Fodd bynnag, gall fod adegau pan na fydd y rhain yn addas i chi - er enghraifft, dylid fel arfer osgoi NSAIDs os ydych yn feichiog.

Ni ddylid cynnig cyffur o'r enw pethidin i chi ar gyfer lleddfu'r boen. 

Lleddfu'r boen a'i monitro'n barhaus

Dylai eich gweithwyr gofal iechyd proffesiynol wirio pa mor dda y mae'r cyffuriau yn lleddfu eich poen. Dylid gwneud hyn bob 30 munud hyd nes byddwch yn gyfforddus, ac yna o leiaf bob pedair awr wedi hynny. Dylent ofyn i chi pa mor dda y gwnaeth y poenladdwr diwethaf a gawsoch weithio a pha un a ydych yn teimlo bod angen lleddfu eich poen ymhellach. Dylent hefyd ddefnyddio adnodd sgorio poen sy'n addas i chi.

Os ydych mewn poen ddifrifol o hyd er gwaethaf y ffaith i chi gael dogn cyntaf o opioid cryf, dylid cynnig ail ddogn i chi. Os cawsoch opioid gwan ar gyfer poen gymedrol ond bod eich poen wedi gwaethygu, dylid cynnig opioid cryf i chi yn awr.

Os oes angen dognau lluosog o opioid cryf arnoch o fewn cyfnod o 2 awr, efallai y gallwch ddefnyddio dyfais sy'n eich galluogi i reoli faint o feddyginiaeth a gewch eich hun. Gelwir hyn yn analgesia a reolir gan y claf, neu PCA.

Dylid cynnig meddyginiaeth i chi i helpu gyda sgil-effeithiau opioidau, fel moddion gweithio rheolaidd i osgoi rhwymedd, a chyffuriau gwrth-salwch a gwrth-gosi os bydd eu hangen arnoch. Os ydych yn cymryd opioid cryf, dylid eich monitro'n rheolaidd am sgil-effeithiau posibl. Dylech gael eich asesu (er enghraifft, i weld pa mor effro yr ydych) bob awr am y chwe awr gyntaf, ac yna o leiaf bob pedair awr ar ôl hynny. 

Dylai gweithwyr gofal iechyd proffesiynol eich annog i ddefnyddio eich ffyrdd eich hun o ymdopi â'r boen os ydynt yn eich helpu. Ymhlith yr enghreifftiau mae technegau i'ch helpu i ymlacio, fel tylino neu adweitheg.

Os nad yw'r triniaethau arferol ar gyfer cyfnod poenus acíwt o grymangelloedd yn gweithio, yn ôl pob golwg, dylid eich ailasesu i weld a oes rhywbeth arall a allai fod yn achosi eich symptomau.

Wrth i'ch poen wella, dylai eich tîm gofal iechyd leihau faint o gyffuriau rydych yn eu cael i leddfu'r boen yn raddol, ar ôl trafod hyn gyda chi.

	Cwestiynau y gallech fod am eu gofyn am leddfu'r boen

· Pam y gwnaethoch benderfynu cynnig y poenladdwr penodol hwn i mi?

· Faint o amser y bydd yn ei gymryd i'r driniaeth ddechrau cael effaith?

· Rwyf eisoes wedi cymryd rhai poenladdwyr. A fydd hyn yn effeithio ar fy nhriniaeth? 

· Pa sgil-effeithiau sy'n gysylltiedig â'r feddyginiaeth hon?

· A oes unrhyw sgil-effeithiau hirdymor o gymryd y feddyginiaeth hon?

· Pa boenladdwyr eraill sydd ar gael?

· Pam yr ydych yn cynnig analgesia a reolir gan y claf i mi, a beth mae hynny'n ei olygu?


Cymhlethdodau posibl

Dylai eich tîm gofal iechyd fod yn ymwybodol o'r cymhlethdodau posibl a all ddigwydd ar unrhyw adeg ymhlith pobl sy'n cael cyfnod poenus acíwt o grymangelloedd. Yn arbennig, dylent edrych allan am gyflwr difrifol o'r ysgyfaint o'r enw syndrom acíwt y frest a all effeithio ar bobl â chlefyd y crymangelloedd. Mae'r symptomau'n cynnwys poen yn y frest, problemau anadlu a thwymyn. Ymhlith y cymhlethdodau posibl eraill y dylent fod yn ymwybodol ohonynt mae strôc, argyfwng aplastig (math difrifol o anemia sy'n gofyn am drallwysiad gwaed fel arfer), heintiau, osteomyelitis (haint yr asgwrn) a chronni duegol ('splenic sequestration' yn Saesneg) (lle bydd celloedd coch y gwaed yn cael eu dal yn y ddueg).

Eich tîm gofal iechyd

Dylai pawb yn y tîm gofal iechyd sy'n gofalu amdanoch gael eu hyfforddi’n rheolaidd mewn monitro poen, lleddfu poen a nodi cymhlethdodau posibl o gyfnodau poenus acíwt o grymangelloedd. Dylent hefyd fod yn ymwybodol nad yw'r rhagdybiaethau bod pobl â chlefyd y crymangelloedd yn ceisio cyffuriau a/neu sylw yn dderbyniol.

Os bydd un ar gael, dylid gofalu amdanoch mewn canolfan gofal dydd sy'n arbenigo mewn crymangelloedd lle mae gan y staff wybodaeth a hyfforddiant arbenigol. Dylai staff mewn canolfannau arbenigol hefyd roi cymorth i unrhyw weithwyr gofal iechyd proffesiynol sy'n gofalu amdanoch mewn adrannau achosion brys ysbytai.

Dylech gael gofal mewn man sy'n addas i chi. Er enghraifft, dylid gofalu am blant mewn ward neu uned sy'n benodedig i blant. 

Os ydych yn feichiog, dylai eich tîm gofal iechyd gael cyngor gan dîm obstetreg - hynny yw, tîm sy'n arbenigo yn y gofal a roddir i ferched beichiog. 

Pan fyddwch yn mynd adref
Cyn i chi adael yr ysbyty, dylid rhoi gwybodaeth i chi (a/neu eich gofalwr) am sut i barhau i reoli eich cyfnod poenus presennol. Dylai hyn gynnwys sut i gael cymorth arbenigol a rhagor o feddyginiaeth os bydd ei hangen arnoch, a sut i ymdopi ag unrhyw sgil-effeithiau posibl y driniaeth a gawsoch.

	Cwestiynau y gallech fod am eu gofyn cyn gadael yr ysbyty

· Pwy y dylwn i gysylltu â hwy os bydd angen rhagor o gymorth neu feddyginiaeth arnaf ar ôl i mi gyrraedd adref?

· A oes unrhyw sefydliadau cymorth yn fy ardal leol? 


Esboniad o dermau

NSAIDs (cyffuriau gwrthlidiol nad ydynt yn steroidau) Mae NSAID yn fath o gyffur sy'n lleihau llid a phoen. Mae'r enghreifftiau o NSAIDs a ddefnyddir i drin cyfnodau poenus acíwt o grymangelloedd yn cynnwys aspirin, diclenofac ac ibuprofen. 

Opioid Math o boenladdwr a ddefnyddir ar gyfer poen cymedrol i ddifrifol. Mae morffin yn enghraifft o opioid cryf a ddefnyddir i drin poen ddifrifol ymhlith pobl â chyfnod poenus acíwt o grymangelloedd. Gall opioidau gwan a ddefnyddir i drin poen gymedrol gynnwys codin a dihydrocodin.

Adnodd sgorio poen Ffordd o fesur pa mor ddifrifol yw poen rhywun. Mae nifer o fathau, yn cynnwys graddfeydd rhifau a holiaduron. Mae fersiwn i blant (o'r enw graddfa WYNEBAU) yn golygu gofyn i blentyn edrych ar luniau o wynebau a phwyntio at yr un sy'n adlewyrchu orau sut y mae ei boen yn gwneud iddo deimlo.

Cludwyr crymangelloedd Caiff clefyd y crymangelloedd ei achosi gan newid a etifeddwyd i enyn ('mwtadiad genetig') sy'n effeithio ar strwythur hemoglobin (protein mewn celloedd coch y gwaed). Mae gan bobl â chlefyd y crymangelloedd ddau gopi o'r genyn a newidiwyd. Gelwir person sydd ag un copi o'r genyn a newidiwyd yn gludwr crymangelloedd, ac nid yw'n profi cyfnodau poenus acíwt o grymangelloedd. 

Rhagor o wybodaeth

Gall y sefydliad isod roi rhagor o wybodaeth a chymorth i bobl sydd â chlefyd y crymangelloedd. Nid yw NICE yn gyfrifol am ansawdd na chywirdeb unrhyw wybodaeth neu gyngor a roddir gan y sefydliad hwn.

· Sickle Cell Society, 020 8961 7795
www.sicklecellsociety.org
Mae gwefan Rhaglen Sgrinio Crymangelloedd a Thalasemia y GIG (http://sct.screening.nhs.uk/) yn cynnwys gwybodaeth am glefyd y crymangelloedd, yn cynnwys y profion a gynigir ar wahanol gamau o'ch bywyd, yn ogystal â sgrinio a gofal. Gall NHS Choices (www.nhsdirect.wales.nhs.uk) hefyd fod yn fan da i gael gwybod mwy.

Efallai y gall eich gwasanaeth cyngor a chysylltiadau cleifion lleol (a elwir yn 'PALS' fel arfer) roi rhagor o wybodaeth a chymorth i chi. Dylech hefyd gysylltu â PALS os nad ydych yn fodlon ar y driniaeth a gynigir i chi, ond dylech drafod eich gofal gydag aelod o'ch tîm gofal iechyd yn gyntaf. Os na all eich PALS lleol eich helpu, dylai eich cyfeirio at eich gwasanaeth eiriolaeth cwynion annibynnol lleol. Os ydych yn byw yng Nghymru dylech siarad â Galw Iechyd Cymru i gael gwybodaeth am bwy i gysylltu â hwy.

	NICE
Mae NICE yn llunio canllawiau (cyngor) i’r GIG ar atal, canfod a thrin cyflyrau meddygol. Ysgrifennir y canllawiau gan arbenigwyr annibynnol gan gynnwys gweithwyr gofal iechyd proffesiynol a phobl sy’n cynrychioli cleifion a gofalwyr. Maent yn ystyried y dystiolaeth sydd ar gael am yr afiechyd a'r triniaethau, barn cleifion a gofalwyr, a phrofiadau meddygon, nyrsys a gweithwyr gofal iechyd proffesiynol eraill. Disgwylir i staff sy’n gweithio yn y GIG ddilyn y canllawiau hyn.

I gael rhagor o wybodaeth am NICE, ei waith a sut mae'n gwneud penderfyniadau, ewch i www.nice.org.uk/AboutGuidance
Mae'r llyfryn hwn a fersiynau eraill o'r canllaw a anelir at weithwyr gofal iechyd proffesiynol ar gael yn  www.nice.org.uk/guidance/CG143
Rydym yn annog y GIG a sefydliadau gwirfoddol i ddefnyddio testun o'r llyfryn hwn yn eu gwybodaeth eu hunain am glefyd y crymangelloedd.

Deall canllawiau NICE


Gwybodaeth i bobl sy’n defnyddio gwasanaethau’r GIG





Mae ‘canllawiau clinigol’ NICE yn rhoi cyngor i’r GIG ar ofalu am bobl â chyflyrau neu glefydau penodol a’r triniaethau y dylent eu cael. 





Efallai na fydd rhai triniaethau yn addas i chi, yn dibynnu ar eich union amgylchiadau. Os oes gennych gwestiynau am y triniaethau a'r opsiynau penodol sydd wedi’u cynnwys yn y llyfryn hwn, cofiwch siarad ag aelod o'ch tîm gofal iechyd. 





Os byddwch o'r farn nad yw eich gofal yn cyfateb i'r hyn a ddisgrifir yn y llyfryn hwn, siaradwch ag aelod o'ch tîm gofal iechyd yn gyntaf.





Os ydych wedi siarad â'ch tîm gofal iechyd a'ch bod o'r farn bod triniaeth yn addas i chi, ond nad yw ar gael, gallwch gysylltu â'ch gwasanaeth cyngor a chysylltiadau cleifion lleol ('PALS') neu Galw Iechyd Cymru.








Gwybodaeth am ganllaw clinigol NICE 143

